
06  Innanríkisráðuneyti 

 Lagt er til að fjárheimild innanríkisráðuneytis verði aukin um 1.551,0 m.kr. 
 
101 Innanríkisráðuneyti, aðalskrifstofa. 
 1.01 Innanríkisráðuneyti, aðalskrifstofa. Lögð er til 10 m.kr. hækkun á framlagi til 

styrkingar verkstjórnar ráðuneytisins við málaflokk útlendingamála. Er þessi ráðstöfun 
hluti af sérstakri ákvörðun ríkisstjórnarinnar um að veita alls 200 m.kr. framlag til 
ýmissa stofnana og verkefna til að bregðast við stórauknum fjölda umsókna um hæli á 
Íslandi.  

 
111 Kosningar. 
 1.10 Kosningar. Gerð er tillaga um 320 m.kr. hækkun á framlagi þar sem gert er ráð 

fyrir að Alþingiskosningum verði flýtt til ársins 2016 í stað þess að þær fari fram árið 
2017 eins og áður hafði verið ráðgert.  

 
190 Ýmis verkefni. 
 1.10 Fastanefndir. Lögð er til 75 m.kr. hækkun á framlagi til Kærunefndar útlendinga-

mála til að standa undir kostnaði við ráðningu lögfræðinga auk annars tilheyrandi 
aðstöðukostnaðar. Er þessi ráðstöfun hluti af sérstakri ákvörðun ríkisstjórnarinnar um 
að veita alls 200 m.kr. framlag til ýmissa stofnana og verkefna til að bregðast við 
stórauknum fjölda umsókna um hæli á Íslandi.  

 
303 Ríkislögreglustjóri. 
 1.01 Ríkislögreglustjóri. Samtals er lögð til 83,1 m.kr. hækkun á þessum lið. Í fyrsta 

lagi er lögð til 43,1 m.kr. millifærsla framlags frá Lögregluskóla ríkisins til að mæta 
fjárhagsáhrifum laga nr. 61/2016 um menntun lögreglu. Framlaginu er ætlað að standa 
undir kostnaði við rekstur mennta- og starfsþróunarseturs sem starfrækt er af ríkis-
lögreglustjóra og hóf starfsemi við lögfestingu laganna. Gert er ráð fyrir að starfsmenn 
verði fimm, þar af einn deildarstjóri, og að launakostnaður á árinu verði 23,9 m.kr. Þá 
er gert ráð fyrir 13,2 m.kr. í aðkeypta sérfræðiþjónustu, dvalar- og ferðakostnað, 
rannsóknartæki og efniskostnað, bifreiðakostnað, tölvubúnað og húsnæðiskostnað. Enn 
fremur er gert ráð fyrir 6 m.kr. stofnkostnaði í formi búnaðarkaupa við að koma 
starfseminni á fót. Í öðru lagi er lagt til að veitt verði 20 m.kr. framlag vegna öryggis- 
og löggæslu íslenskra lögreglumanna á Evrópumótinu í knattspyrnu í Frakklandi 2016. 
Loks er í þriðja lagi lögð til 20 m.kr. hækkun á framlagi til að standa undir kostnaði 
við ráðningu starfsmanna við að sinna greiningu, birtingu og fylgd úr landi. Er þessi 
ráðstöfun hluti af sérstakri ákvörðun ríkisstjórnarinnar um að veita alls 200 m.kr. 
framlag til ýmissa stofnana og verkefna til að bregðast við stórauknum fjölda umsókna 
um hæli á Íslandi.  

305 Lögregluskóli ríkisins. 
 1.01 Lögregluskóli ríkisins. Samtals er lögð til 86,8 m.kr. lækkun á þessum lið. Annars 

vegar er lögð til 43,1 m.kr. millifærsla framlags til ríkislögreglustjóra til að mæta fjár-
hagsáhrifum laga nr. 61/2016 um menntun lögreglu. Framlaginu er ætlað að standa 
undir kostnaði við rekstur mennta- og starfsþróunarseturs sem starfrækt er af ríkis-
lögreglustjóra og hóf starfsemi við lögfestingu laganna, eins og nánar er greint frá í 
skýringum við þann fjárlagalið. Hins vegar er gerð tillaga um 43,7 m.kr. millifærslu 
fjárheimildar af þessum lið yfir á 02-299-190 Háskólastarfsemi vegna kostnaðar á yfir-
standandi ári við flutning bóklega hluta lögreglunáms á háskólastigi. Með lögum nr. 
61/2016 er gerð breyting á fyrirkomulagi lögreglunáms. Lögregluskóli ríkisins er 
lagður niður og nám lögreglumanna er fært upp á háskólastig. Ábyrgð á verkefninu er 
jafnframt flutt yfir til mennta- og menningarmálaráðuneytisins en kostnaður vegna 
verklega hluta námsins verður áfram á ábyrgð innanríkisráðuneytisins. Verk- og starfs-
nám verður hjá lögreglu og fer það fram hjá mennta- og starfsþróunarsetri lögreglunn-
ar. Áætlað árlegt umfang verkefnisins til frambúðar er 174,9 m.kr. sem endanlega 
ræðst af niðurstöðu í tilboði háskólans í námið. Gert er ráð fyrir að gerð verði tillaga 
um 131,2 m.kr. millifærslu í fjárlögum 2017 og 43,7 m.kr. millifærslu í fjárlögum 
2018 vegna þessa.  

 
316 Lögreglustjórinn á Norðurlandi eystra. 
 1.01 Lögreglustjórinn á Norðurlandi eystra. Lögð er til 22 m.kr. hækkun á framlagi til 

aukins eftirlits lögreglu á hálendinu vegna aukins ferðamannastraums í samræmi við 
tillögur stjórnstöðvar ferðamála þar um. Markmiðið er að með aukinni löggæslu verði 
eftirlit á víðfemu svæði bætt þar sem margir af fjölsóttustu ferðamannastöðum Íslands 
eru.  

 
318 Lögreglustjórinn á Suðurlandi. 
 1.01 Lögreglustjórinn á Suðurlandi. Lögð er til 76 m.kr. hækkun á framlagi til aukins 

eftirlits lögreglu á hálendinu vegna aukins ferðamannastraums í samræmi við tillögur 
stjórnstöðvar ferðamála þar um. Markmiðið er að með aukinni löggæslu verði eftirlit á 
víðfemu svæði bætt þar sem margir af fjölsóttustu ferðamannastöðum Íslands eru.  

 
398 Útlendingastofnun. 
 1.01 Útlendingastofnun. Lögð er til 55 m.kr. hækkun á framlagi til að standa undir 

kostnaði við ráðningu lögfræðinga auk annars tilheyrandi aðstöðukostnaðar. Er þessi 
ráðstöfun hluti af sérstakri ákvörðun ríkisstjórnarinnar um að veita alls 200 m.kr. 
framlag til ýmissa stofnana og verkefna til að bregðast við stórauknum fjölda umsókna 
um hæli á Íslandi.  

399 Hælisleitendur. 
 1.01 Hælisleitendur. Samtals er lögð til 640 m.kr. hækkun á þessum lið. Annars vegar 

er óskað eftir 600 m.kr. viðbótarframlagi á liðnum vegna verulegrar fjölgunar hælis-
leitenda umfram forsendur fjárlaga. Kostnaður fjárlagaliðarins hefur aukist verulega 
síðustu árin, frá því að vera 60 m.kr. árið 2011 í 757 m.kr. árið 2015 en þá var fjöldi 
hælisleitenda 354. Áætlað er að fjöldi hælisleitenda verði um 700 á yfirstandandi ári, 
sem er tæp 98% aukning frá fyrra ári, og að heildarútgjöldin verði nærri 1.200 m.kr. 
eða meira en tvöfalt hærri en gert var ráð fyrir í fjárlögum. Hins vegar er lögð til 40 
m.kr. hækkun á framlagi til talsmannaþjónustu Rauða kross Íslands til að standa undir 
kostnaði við fjölgun talsmanna vegna aukins fjölda umsókna. Er þessi ráðstöfun hluti 
af sérstakri ákvörðun ríkisstjórnarinnar um að veita alls 200 m.kr. framlag til ýmissa 
stofnana og verkefna til að bregðast við stórauknum fjölda umsókna um hæli á Íslandi.  

 
651 Vegagerðin. 
 5.10 Viðhald. Samtals er lögð til 223 m.kr. hækkun á þessum lið. Annars vegar er lagt 

til að 143 m.kr. fjárheimild verði millifærð til Vegagerðarinnar af liðnum 09-989 
Ófyrirséð útgjöld til að mæta útgjöldum vegna óveðurs og sjávarflóða í lok síðasta árs 
og afleiðinga síðasta Skaftárhlaups. Í vatnavöxtunum á Austurlandi urðu miklar 
skemmdir á vegum á Borgarfirði eystra, á Fljótsdalshéraði og suður með fjörðum. 
Aurskriður fóru yfir vegi á nokkrum stöðum, víða rann vatn yfir vegi eða meðfram 
þeim þannig að skörð komu í þá og á nokkrum stöðum fóru vegir í sundur. Varnar-
garðar í árfarvegum við vegi og ofan við brýr skemmdust á nokkrum stöðum. Áætlað 
mat á heildarkostnaði við viðgerðir á þjóðvegum er um 143 m.kr á þeim stöðum sem 
skemmdirnar eru þekktar og er tillögu þessari ætlað að mæta því. Hins vegar er lögð til 
80 m.kr. hækkun á framlagi til ýmissa aðgerða og endurbóta á vegakerfinu sem byggja 
á tillögum stjórnar Stjórnstöðvar ferðamála um aðgerðir til að auka öryggi ferðamanna 
að fjölförnum ferðamannastöðum.  

 6.80 Sjóvarnargarðar. Lagt er til að veitt verði 51,6 m.kr. framlag til styrkingar á flóð-
varnargarði við Vík í Mýrdal. Árið 1990 varð mikið flóð við Vík og víðar á Suðurlandi 
og í framhaldi af því var byggður flóðvarnargarður auk þess sem mörkuð var aðgerðar-
lína þar sem bregðast þurfti við, færi sjávarrofið að þeirri línu. Sú varð raunin árið 
2008–2009 og í framhaldinu var byggður sandfangari þvert á ströndina út á um 6 metra 
dýpi. Nú er sjávarrofið fyrir neðan iðnaðarhverfið komið að aðgerðarlínunni og orðið 
nauðsynlegt að grípa til frekari varna. Í samgönguáætlun var ætlunin að vinna að verk-
efninu árin 2017–2019 en hér er lagt til að hraða framkvæmdunum og ljúka þeim þegar 
á árinu 2017. Rökin eru þau að ef það kemur mikið veður næsta vetur er talin mikil 
hætta á verulegu tjóni á byggingum, landgræðslu og jafnvel vegi. Heildarkostnaður við 
byggingu garðs er áætlaður um 256 m.kr. Samkvæmt lögum um sjóvarnir greiðir ríkis-
sjóður allt að 7/8 hluta kostnaðar við undirbúning og framkvæmdir við sjóvarnir en 
landeigendur og sveitarfélög 1/8 hluta hið minnsta. Miðað við þá skiptingu mundi 

hlutur ríkissjóðs nema 224 m.kr. en sveitarfélagsins 32 m.kr. Til að áætlanir um að 
ljúka verkinu á árinu 2017 gangi eftir þarf að veita 100 m.kr. viðbótarframlag úr 
útgjaldaramma ráðuneytisins fyrir árið 2017 að því gefnu að þessi tillaga um 51,6 
m.kr. viðbótarframlag fáist samþykkt.  

 6.81 Vestmannaeyjaferja. Lagt er til að veitt verði 40 m.kr. framlag vegna kostnaðar 
við útboð á nýrri Vestmannaeyjaferju. Á árunum 2013 og 2014 var veitt samtals 350 
m.kr. til verkefnisins sem notaðar hafa verið í undirbúning fyrir útboð ferjunnar, s.s. 
útboð á hönnun, samning um hönnun, útboðsgögn fyrir nýja ferju, útboð hennar ofl. 
Nú stefnir í að kostnaður vegna útboðs á ferjunni verði meiri en gert hafði verið ráð 
fyrir og er tillögu þessari ætlað að bregðast við því. Heimild til útboðs vegna nýrrar 
Vestmannaeyjaferju var lögfest á Alþingi í júní á yfirstandandi ári, sbr. lög nr. 
56/2016, með fyrirvara um að fullnægjandi fjárheimildir yrðu tryggðar til verkefnisins 
á fjárlögum. Í lögunum var gert ráð fyrir að kostnaður ríkissjóðs vegna kaupa á nýrri 
Vestmannaeyjaferju gæti numið allt að 4,8 mia.kr. og hefur þegar verið gert ráð fyrir 
þessum útgjöldum í útgjaldaramma fyrir samgöngumál í fimm ára fjármálaáætlun 
áranna 2017–2021. Nýlega voru tilboð í nýja ferju opnuð og eru lægstu tilboð í ferjuna 
umtalsvert undir kostnaðaráætlun en gert er ráð fyrir að Ríkiskaup og Vegagerðin muni 
fara nánar yfir og meta hagstæðustu tilboðin og ganga síðan til samningsgerðar þannig 
að unnt verið að hefja smíði skipsins snemma á næsta ári. 

 
662 Hafnarframkvæmdir. 
 6.70 Hafnabótasjóður. Samtals er lögð til 42,1 m.kr. hækkun á þessum lið. Annars 

vegar er lagt til að 38,2 m.kr. fjárheimild verði millifærð af liðnum 09-989 Ófyrirséð 
útgjöld til að mæta útgjöldum vegna óveðurs og sjávarflóða í lok síðasta árs og 
afleiðinga síðasta Skaftárhlaups. Tillaga þessi snýr að því að mæta kostnaði við tjón á 
hafnarsvæðum, grjótvörnum og grjótgörðum annars vegar í Breiðdalsvík og hins vegar 
á Borgarfirði eystri eftir óveðrið. Hins vegar er lagt til að veitt verði 3,9 m.kr. framlag 
til endurbyggingar og lengingar sjóvarna við Hornafjörð en fyrir um ári síðan var 
sjóvörn innan við Suðurfjöru á Hornafirði endurbyggð. Í desember 2015 grófst undan 
enda hennar og er kostnaður við að endurbyggja og lengja sjóvörnina um 30 metra 
metinn á 4,5 m.kr. og þar af er hluti ríkissjóðs áætlaður 3,9 m.kr.  

08  Velferðarráðuneyti 

 Lagt er til að fjárheimild velferðarráðuneytis verði aukin um 1.991,5 m.kr. 
 
206 Sjúkratryggingar. 
 1.16 Lyf með S-merkingu. Lögð er til 427 m.kr. hækkun á framlagi til liðarins vegna 

áætlunar um innleiðingu nýrra S-merktra lyfja umfram það sem gert hafði verið ráð 

fyrir í forsendum fjárlaga. Í fjárlögum 2016 var gert ráð fyrir 3% raunvexti sem svarar 
til um 200 m.kr. auk þess sem veitt var sérstakt 100 m.kr. framlag til upptöku nýrra 
lyfja. Samkvæmt upplýsingum frá velferðarráðuneytinu duga þessar fjárhæðir ekki 
fyrir innleiðingu nýrra lyfja m.a. vegna mikillar magnaukningar í þeim lyfjum sem 
fyrir eru. Dregið var úr upptöku nýrra lyfja á árunum eftir hrun bankakerfisins haustið 
2008 sem hægði á kostnaðaraukningu vegna þeirra. Innleiðing nýrra lyfja hefur verið í 
lágmarki sem hefur leitt til aukins þrýstings á upptöku lyfja sem flest hafa verið 
samþykkt á Norðurlöndunum. Lagt er til að viðbótarfjármagnið verði nýtt til að tryggja 
innleiðingu nýrra lyfja á forgangslista sem LSH hefur útbúið. Áætlaður kostnaður á 
árinu 2016 nemur 527 m.kr. en velferðarráðuneytið hefur þegar veitt 100 m.kr. af 
safnlið til að greiða fyrir innleiðingu þeirra.  

 
401 Öldrunarstofnanir, almennt. 
 1.01 Hjúkrunarheimili, almennt. Lögð er til 1.500 m.kr. viðbótarfjárveiting til reksturs 

hjúkrunarheimila á árinu. Tilefnið er samkomulag Samtaka fyrirtækja í velferðar-
þjónustu, Sambands íslenskra sveitarfélaga og Sjúkratrygginga Íslands með aðkomu 
velferðarráðuneytisins og fjármála- og efnahagsráðuneytisins um forsendur þjónustu 
og rekstrar hjúkrunarheimila sem rekin eru á daggjöldum. Rammasamningur til þriggja 
ára verður gerður á grundvelli samkomulagsins en það felur í sér aukið fé til 
rekstursins. Samkomulagið um gerð rammasamnings er byggt á forsendum í kröfu-
lýsingu fyrir öldrunarþjónustu. Drög að rammasamningi liggja fyrir og eru aðilar 
sammála um að ljúka gerð endanlegs samnings fyrir 1. október á þessu ári. Gangi þetta 
eftir verða fjármunir til reksturs hlutaðeigandi heimila auknir um 1.500 m.kr. á 
ársgrundvelli á árunum 2016–2018. Með framlaginu er gert ráð fyrir að styrkja 
rekstrargrunn heimilanna, koma til móts við aukna hjúkrunarþyngd heimilismanna á 
hjúkrunarheimilum, auka vægi húsnæðisgjalds og samræma greiðslur til dvalar- og 
hjúkrunarrýma.  

 
821 Barnaverndarstofa. 
 1.20 Heimili fyrir börn og unglinga. Lögð er til 64,5 m.kr. hækkun á fjárheimild 

liðarins. Tilefnið er að mæta kostnaði við öryggisvistun fyrir dreng í samræmi við dóm 
í Héraðsdómi Norðurlands. Nauðsynlegt þykir að gerðar verði ráðstafanir til að tryggja 
að hann skaði ekki sjálfan sig, önnur börn eða aðra í nærumhverfi sínu. Drengurinn 
hefur dvalið í sérstöku búsetuúrræði á vegum barnaverndarnefndar Eyjafjarðar og 
búsetudeildar Akureyrarbæjar og er það mat velferðarráðuneytisins og Barnaverndar-
stofu að hagfelldast sé að ganga til samninga við búsetudeildina um áframhaldandi 
öryggisúrræði fyrir drenginn. Um framtíðarvistun er að ræða og til að tryggja 
fullnægjandi öryggisvistun í samræmi við dóminn er farið fram á viðbótarfjármagn að 
fjárhæð 61,5 m.kr. á ársgrundvelli auk 3 m.kr. stofnkostnaðar.  

09  Fjármála- og efnahagsráðuneyti 

 Lagt er til að fjárheimild fjármála- og efnahagsráðuneytis verði aukin um 83.373,3 
m.kr. 

 
210 Ríkisskattstjóri. 
 1.01 Almennur rekstur. Lagt er til að veita embættinu 37,5 m.kr. viðbótarframlag á 

árinu vegna aukins skatteftirlits. Starfshópur hefur áætlað að mögulegt umfang undan-
skota frá sköttum hérlendis geti verið um 80 mia.kr. árlega. Til viðbótar við fjárhags-
legt tap samfélagsins veldur það siðferðislegu ranglæti og ójafnræði. Að undanförnu 
hafa embætti ríkisskattstjóra og skattrannsóknarstjóra eflt skatteftirlit, til dæmis vegna 
aflandsfélaga og vísbendinga um aukna svarta atvinnustarfsemi. Embættið hefur með 
skipulagsbreytingum og flutningi starfa milli deilda aukið skatteftirlit meira en nemur 
þessu framlagi.  

 
214 Yfirskattanefnd. 
 1.01 Yfirskattanefnd. Lagt er til að embættinu verði veitt 37,5 m.kr. viðbótarframlag 

vegna aukins skatteftirlits. Starfshópur hefur áætlað að mögulegt umfang undanskota 
frá sköttum hérlendis geti verið um 80 mia.kr. árlega. Til viðbótar við fjárhagslegt tap 
samfélagsins veldur það siðferðislegu ranglæti og ójafnræði. Að undanförnu hafa 
embætti ríkisskattstjóra og skattrannsóknarstjóra eflt skatteftirlit, til dæmis vegna 
aflandsfélaga og vísbendinga um aukna svarta atvinnustarfsemi.  

 
381 Lífeyrisskuldbindingar, eftirlaun. 
 1.01 Lífeyrissjóður starfsmanna ríkisins. Lagt er til að fjárheimild liðarins verði aukin 

um 83,5 mia.kr. Tilefnið er ný skipan A-deildar Lífeyrissjóðs starfsmanna ríkisins sem 
hefur það að markmiði að aðlaga lífeyriskerfi opinberra starfsmanna að lífeyriskerfi 
almenna vinnumarkaðarins, en frumvarp þess efnis hefur verið lagt fram á Alþingi. Í 
frumvarpinu er gert ráð fyrir að tekin verði upp aldurstengd ávinnsla lífeyrisréttinda í 
stað jafnrar ávinnslu eins og verið hefur án þess þó að réttindi eldri starfsmanna 
skerðist. Þessi breyting hefur í för með sér að ríkissjóður mun þurfa að leggja 83,5 
mia.kr. í sérstakan lífeyrisaukasjóð, þar af 82,6 mia.kr. til LSR og 0,9 mia.kr. til Brúar 
lífeyrissjóðs, til að gera upp skuldbindingar sínar við þessa sjóði. Auk þessara 
framlaga, sem verða gjaldfærð í rekstrarreikning ríkissjóðs, er gert ráð fyrir að ríkis-
sjóður muni veita B- og C-hluta aðilum og sambærilegum aðilum sem ekki eru 
fjármagnaðir að meirihluta af skattfé 8,7 mia.kr. fyrirgreiðslu til að fjármagna lífeyris-
réttindi starfsmanna þessara aðila. Þetta framlag verður ekki gjaldfært í rekstrar-
reikning ríkissjóðs heldur eignfært í efnahagsreikning, enda er gert ráð fyrir að þessir 
aðilar muni endurgreiða ríkissjóði fyrirgreiðsluna. Að þessum framlögum meðtöldum 
er heildarframlag í lífeyrisaukasjóð 92,2 mia.kr. Því til viðbótar er gert ráð fyrir að 

ríkissjóður muni leggja 8,4 mia.kr. í sérstakan varúðarsjóð sem verður í vörslu LSR og 
sem ætlað er að mæta óvissu í tryggingafræðilegum forsendum fyrir lífeyrisauka-
sjóðnum. Það framlag verður einnig eignfært í efnahagsreikning ríkissjóðs og kemur til 
lokauppgjörs að 20 árum liðnum. Nánari upplýsingar um þetta mál, fjármögnun og 
fleira, er að finna í greinargerð frumvarps til laga um breytingu á lögum nr. 1/1997, um 
Lífeyrissjóð starfsmanna ríkisins, sem lagt hefur verið fram á yfirstandandi þingi. 

 
989 Ófyrirséð útgjöld. 
 1.90 Ófyrirséð útgjöld. Lagt er til að 319,4 m.kr. fjárheimild verði millifærð af liðnum 

09-989-1.90 Ófyrirséð útgjöld vegna óvæntra og ófyrirséðra útgjalda sveitarfélaga og 
ríkisaðila við brýnustu viðbrögð og framkvæmdir í kjölfar óveðurs og sjávarflóða í lok 
síðasta árs og vegna afleiðinga síðasta Skaftárhlaups. Í kjölfar óveðurs og sjávarflóða á 
Austfjörðum í lok síðasta árs hefur samráðshópur ráðuneytisstjóra fjögurra ráðuneyta 
haldið stöðufundi með aðilum sem að málum hafa þurft að koma vegna afleiðinga, 
brýnna aðgerða og mati á samfélagslegum kostnaði heildrænt því samfara. Með 
hópnum störfuðu fulltrúar frá Viðlagatryggingu Íslands og fulltrúar frá almanna-
varnadeild Ríkislögreglustjóra, Minjastofnun Íslands og Ofanflóðasjóði. Samráðs-
hópurinn hefur einnig fjallað um þörf á viðbrögðum í kjölfar síðasta Skaftárhlaups. 
Upplýsingar um kostnað við brýnustu landgræðsluframkvæmdir voru fengnar frá 
Landgræðslu ríkisins sem og Veðurstofu Íslands vegna mats á hættu við Skaftárhlaup. 
Í töflunni hér á eftir má sjá skiptingu á millifærslunni eftir fjárlagaliðum.  

 

Útgjöld vegna óveðurs og sjávarflóða í lok árs 2015 og afleiðinga Skaftárhlaups
útgjöld
m.kr.

01-323-6.10 Húsafriðunarsjóður .............................................................................................................. 35,0     
06-651-5.10 Vegagerðin, viðhald ............................................................................................................ 143,0     
06-662-6.70 Hafnabótasjóður .................................................................................................................. 38,2     
09-999-1.77 Aðstoð við sveitarfélög vegna óveðurs og flóða .................................................................. 63,2     
14-231-1.01 Landgræðsla ríkisins ........................................................................................................... 40,0     
Samtals .................................................................................................................................................... 319,4      

 
999 Ýmislegt. 
 1.62 Fjármálaráð. Lagt er til að veitt verði 27,5 m.kr. til starfsemi fjármálaráðs á síðari 

helmingi ársins 2016. Samkvæmt nýjum lögum um opinber fjármál, nr. 123/2015, skal 
skv. 13. gr. skipa í svokallað fjármálaráð. Hlutverk ráðsins er að leggja mat á hvort 
fjármálastefna og fjármálaáætlun stjórnvalda fylgi þeim grunngildum og skilyrðum 
sem fram koma í lögunum. Eigi síðar en tveimur vikum eftir að tillaga til þings-
ályktunar um fjármálastefnu eða fjármálaáætlun hefur verið lögð fram á Alþingi, eða 
tillaga til þingsályktunar um breytingar á gildandi áætlunum, skal fjármálaráð senda 
Alþingi umsögn sína um hana. Álitsgerðir fjármálaráðs skal birta opinberlega. 
Fjármálaráð er sjálfstætt í störfum sínum. Stjórnvöld skulu leggja ráðinu til þær 

upplýsingar og gögn sem nauðsynleg eru og ráðið óskar eftir og tryggja því að öðru 
leyti viðunandi starfsskilyrði. Lögin um opinber fjármál voru samþykkt 28. desember á 
síðastliðnu ári og gafst því ekki svigrúm til að ákvarða fjárheimild til starfsemi þess í 
fjárlögum, auk þess sem eftir var að skipa í ráðið og að í kjölfarið þurfti ráðið sjálft að 
leggja línur um starfið. Mikilvægt er að fjármálaráð sé sjálfstætt í störfum sínum, að 
það sé skipað mjög hæfu fólki og að störf þess séu trúverðug. Unnið er að stefnumótun 
fyrir starfsemi ráðsins, svo sem hversu mikil starfsemi þess á að vera, hvernig ráðs-
menn skipta með sér verkum o.fl. Fyrst um sinn, á meðan verið er að koma skipulagi, 
verkefnaáherslum og upplýsingaöflun af stað, mun ráðið starfa fullskipað, þ.e. þrír 
aðalmenn og þrír varamenn. Mögulegt er að síðar verði ráðinn starfsmaður til ráðsins 
en á meðan starfsemi þess er í mótun munu ráðsmenn sjálfir inna nauðsynlega vinnu af 
hendi. Kostnaður á árinu samanstendur af launakostnaði ráðsins, sem tók til starfa í 
júní sl., og sérfræðivinnu ásamt kaupum á tölvu- og hugbúnaði og miðast tillagan við 
kostnaðaráætlun sem ráðið hefur gert í samráði við fjármála- og efnahagsráðuneytið. 
Fjármálaráð leigir skrifstofuaðstöðu og tæknilega þjónustu hjá rekstrarfélagi 
Stjórnarráðsins.  

 1.77 Aðstoð við sveitarfélög vegna óveðurs og flóða. Lagt er til að á þennan lið verði 
millifærð 63,2 m.kr. fjárheimild af liðnum 09-989 Ófyrirséð útgjöld til að mæta 
útgjöldum vegna óveðurs og sjávarflóða í lok síðasta árs og afleiðinga síðasta Skaftár-
hlaups. Framlagið skiptist þannig: Fjarðarbyggð 46,3 m.kr., Breiðdalshreppur 13,7 
m.kr., Borgarfjörður Eystri 1,5 m.kr. og Djúpavogshreppur 1,7 m.kr.  

 1.90 Ýmis verkefni. Óskað er eftir 27,0 m.kr. fjárheimild vegna samnings við London-
skrifstofu alþjóðlega almannatengslafyrirtækisins Burson-Marsteller. Ríkisstjórnin 
ákvað að ganga til samstarfs við fyrirtækið sem tæki til ráðgjafar og þjónustu á sviði 
efnahagsmála, sjávarútvegsmála og annarra málasviða á alþjóðlegum vettvangi sem til 
skrifstofunnar væri leitað með. Reiknað er með samstarfi frá júní 2016 til ársloka. 
Fjármála- og efnahagsráðuneytið gerir samninginn fyrir hönd ríkisstjórnarinnar og 
dagleg umsýsla er í höndum utanríkisráðuneytisins.  

14  Umhverfis- og auðlindaráðuneyti 

 Lagt er til að fjárheimild umhverfis- og auðlindaráðuneytis verði aukin um 197,0 m.kr. 
 
190 Ýmis verkefni. 
 1.62 Úrskurðarnefnd umhverfis- og auðlindamála. Sótt er um 6 m.kr. framlag til að 

efla starfsemi og stytta málsmeðferðartíma úrskurðarnefndar umhverfis- og auðlinda-
mála með fjölgun um eitt stöðugildi lögfræðings. Málafjöldi til nefndarinnar hefur frá 
upphafi verið mikill og hefur nefndin glímt við mikinn málahalla frá því hún tók til 

starfa á árinu 2012. Gert er ráð fyrir því að við ráðstöfun á útgjaldaramma málefna-
sviðsins umhverfismál á árinu 2017 verði 10 m.kr. tímabundnu framlagi varið til 
nefndarinnar í sama skyni.  

 1.98 Ýmis framlög umhverfis- og auðlindaráðuneytis. Gerð er tillaga um 3 m.kr. 
viðbótarframlag á þessum lið. Á fundi ríkisstjórnar þann 24. júní sl. var lagt fram 
minnisblað um málefni Mývatns þar sem kynnt var skýrsla samstarfshóps um málefni 
Mývatns þar sem fram kom samantekt á lykilupplýsingum um ástand vatnsins og 
mögulegar aðgerðir. Kallað var eftir skýrslunni í kjölfar frétta af bágu ástandi vatnsins 
og umræðum á Alþingi, þar sem ríkur vilji kom fram um að bregðast við og styrkja 
sveitarstjórn við umbætur á fráveitum. Í minnisblaðinu voru lagðar fram nokkrar 
tillögur að aðgerðum s.s. úttekt á kostum í fráveitumálum og átaksverkefni í leið-
beiningum um áburðargjöf og úttekt á gripahúsakjöllurum. Þessari tillögu er ætlað að 
mæta kostnaði við úttekt á fráveitumálum á Mývatni þar sem skoðaðir verði mögulegir 
kostir sem eru til úrbóta.  

 
211 Umhverfisstofnun. 
 1.01 Umhverfisstofnun. Samtals er lögð til 129 m.kr. hækkun á þessum lið. Annars 

vegar er óskað eftir 110 m.kr. framlagi til að koma aftur af stað vinnu við gerð fyrstu 
vatnaáætlunar Íslands í samræmi við lög nr. 36/2011, um stjórn vatnamála, en verk-
efnið hefur að mestu legið niðri síðustu tvö árin vegna fjárskorts. Upphaflega var 
reiknað með að gjaldtaka á atvinnurekstur sem nýtir vatnsauðlindina gæti staðið undir 
stærstum hluta af framkvæmd vatnatilskipunarinnar hér á landi og að gjaldtaka myndi 
hefjast á árinu 2013. Það hefur hins vegar ekki gengið eftir og því hefur kostnaður við 
framkvæmd laganna verið fjármagnaður með tímabundnum framlögum úr ríkissjóði. 
Frumvarp um gjaldtöku frá og með árinu 2015 var lagt fram á 144. löggjafarþingi en 
náði ekki fram að ganga. Talin er hætta á að frekari frestur á gerð áætlunarinnar geti 
leitt til þess að Eftirlitsstofnun EFTA höfði samningsbrotamál gegn Íslandi með 
tilheyrandi kostnaði. Frestun á framkvæmd laganna kann einnig að skapa vandamál 
fyrir íslensk fyrirtæki varðandi útflutning á vatni og matvælum til evrópskra markaða 
þar sem krafist er samanburðarhæfra upplýsinga um gæði vatns. Hins vegar er sótt um 
19 m.kr. framlag til Umhverfisstofnunar til að auka landvörslu. Talin er þörf á að efla 
landvörslu á svæðum undir álagi og til að auka öryggi samhliða fjölgun ferðamanna, 
en landverðir gegna lykilhlutverki við aðstoð, upplýsingagjöf og eftirlit vegna 
þekkingar á staðháttum. Með hliðsjón af endurmati á stöðu mála fyrr á árinu er talið að 
verja þurfi 45 m.kr. til aukinnar landvörslu og er í annarri tillögu sótt um 19 m.kr. 
framlag í sama skyni til Vatnajökulsþjóðgarðs. Gert er ráð fyrir að umhverfis- og 
auðlindaráðuneytið muni fjármagna þær 7 m.kr. sem upp á vantar til að tryggja fulla 
fjármögnun verkefnisins.  

212 Vatnajökulsþjóðgarður. 
 1.01 Vatnajökulsþjóðgarður. Sótt er um 19 m.kr. framlag til Vatnajökulsþjóðgarðs til 

að auka landvörslu. Talin er þörf á að efla landvörslu á svæðum undir álagi og til að 
auka öryggi samhliða fjölgun ferðamanna, en landverðir gegna lykilhlutverki við 
aðstoð, upplýsingagjöf og eftirlit vegna þekkingar á staðháttum. Með hliðsjón af 
endurmati á stöðu mála fyrr á árinu er talið að verja þurfi 45 m.kr. til aukinnar 
landvörslu og er í annarri tillögu sótt um 19 m.kr. framlag í sama skyni til Umhverfis-
stofnunar. Gert er ráð fyrir að umhverfis- og auðlindaráðuneytið muni fjármagna þær 7 
m.kr. sem upp á vantar til að tryggja fulla fjármögnun verkefnisins.  

 
231 Landgræðsla ríkisins. 
 1.01 Landgræðsla ríkisins. Lagt er til að 40 m.kr. fjárheimild verði millifærð til Land-

græðslu ríkisins af liðnum 09-989 Ófyrirséð útgjöld til að mæta útgjöldum vegna 
óveðurs og sjávarflóða í lok síðasta árs og afleiðinga síðasta Skaftárhlaups.  

 






